
ABSTRAK

Perawi merupakan eleman yang penting untuk menentukan hadis yang disampaikan
melalui periwayatan seorang perawi diterima atau ditolak. Permasalahan kajian ialah
kurangnya pengetahuan mengenai keadaan perawi yang ditohmah sebagai bidaah dari
segi penerimaan dan penolakan serta kurangnya pengetahuan berkaitan kedudukan
hadis-hadis dari segi keharusan berhujah dengannya atau tidak. Oleh itu, kajian ini
dilaksanakan untuk mengkaji perihal perawi-perawi yang ditohmah sebagai bidaah
dalam kitab Lisanul al-Mizan karya Ibnu Hajar Al-Asgalani dan menjelaskan
kedudukan setiap perawi sama ada diterima atau ditolak. Kajian ini juga turut mengenal
pasti pengarang kitab Lisanul al-Mizan, kaedah penulisan, takrif bidaah dari sudut
bahasa dan istilah mengikut ulama hadis serta kritikan ulama hadis kepada perawi-
perawi yang dituduh bidaah. Kajian ini menggunakan pendekatan induktif iaitu kaedah
kajian kitab dengan meneliti perawi hadis satu per satu dan mengumpul kosa kata kajian
dengan merujuk kepada Kitab-kitab perawi yang lain serta menjelaskan keadaan
perawi-perawi hadis Rasul SAW berpandukan kaedah-kaedah yang ditetapkan oleh
ulama hadis dalam menilai perawi-perawi hadis. Hasil kajian yang diperolehi ialah
kitab Lisanul al-Mizan merupakan antara kitab penting yang menghimpunkan perawi-
perawi yang dituduh sebagai bidaah. Kajian ini melibatkan seramai 136 perawi hadis
dan pecahannya meliputi 93 orang perawi yang dipercayai (thigah) dan diterima
(magbul), serta 43 orang perawi lemah (dhaif) dan ditolak (mardud). Berdasarkan hasil
kajian ini jelaslah bahawa para perawi tidak semuanya berada dalam martabat atau
tahap yang sama. Mengikut ilmu Jarh wa ta 'dil seorang perawi yang disifatkan sebagai
dipercayai (thigah) diterima periwayatannya manakala sebahagian mereka yang
disifatkan sebagai lemah (dhaif) ditolak periwayatannya. Perawi-perawi Yyang
diklasifikasikan sebagai bidaah tidak boleh ditolak periwayatan mereka sekiranya tidak
dibuktikan pendustaan. Kajian ini juga menyumbang kepada bidang ilmu dari segi
kajian perawi-perawi dan sanad-sanad hadis berdasarkan ilmu al-Jarh wa ta’dil.
Penulis menyarankan agar membangunkan pusat kajian ilmiah yang berteraskan
penyelidikan Turath al-Islami serta keperluan memberi perhatian kepada kitab-kitab
sunah secara khusus yang berkaitan dengan ilmu al- Jarh wa ta 'dil.

Kata kunci: Bidaah, ditohmah, Jarh wa ta dil, Lisanul al-Mizan, perawi

